
  Inngangsorð 

  Þórdís spákona er talin hafa verið fyrsti íbúi Skagastrandar. Hún var uppi á tíundu öld og segir 

sagan að hún hafi setið löngum stundum uppi í hlíðum Spákonufells, kembt á sér þykkt hárið 

með gullkambi og horft yfir héraðið sitt og landareign. Þórdís spákona var mikill höfðingi, var 

auðug bæði á land og fé. Hún þótti bæði vitur og sanngjörn en einnig göldrótt og illa lynd. 

Hvort sem fólk minnist hennar með hlýhug eða óvild, þá hefur hún lifað með bæjarbúum í 

aldaraðir. Hafa flestir íbúarnir alist upp með sögunni af henni og sumum finnst hún hreinlega 

alltaf hafa verið einn af bæjarbúunum, svo lifandi er minning hennar.  

  Þórdís spákona hefur lifnað mikið við á seinustu árum og segja má að hún hafi komið niður 

úr Spákonufellinu og flutt sig inn á Skagaströnd. Á Menningarfélagið Spákonuarfur mestan 

heiðurinn af því. Starf þeirra, og þá sérstaklega opnun Spákonuhofs, hefur gert það að verkum 

að Skagaströnd er orðin að spennandi áfanagastað fyrir forvitna ferðamenn sem vilja fræðast 

meira um þessa merkilegu konu.  

  Ekki fagna því allir að Þórdísi sé gert svo hátt undir höfði og sumir segja hana aldrei hafa verið 

til. Erfitt er að sanna slíkt en mæla þó staðreyndirnar frekar með því að hún hafi verið lifandi 

og látið að sér kveða í samfélaginu. Hvort sem saga hennar er sönn eður ei, þá hefur minning 

hennar gefið landslaginu umhverfis Skagaströnd aukið gildi, auk þess sem sagan hefur auðgað 

andlegt líf bæjarbúa í aldaraðir. Vonandi verður þú, lesandi góður, örlítið fróðari um Þórdísi 

spákonu eftir lestur þessarar bókar. Og vonandi kveikir hún jafnvel löngun þína til þess að 

heilsa henni, næst þegar þú átt leið hjá.  

Lagt af stað    

Það var bjart yfir Spákonufellinu þennan júní dag. Það var greinilegt að Eva myndi njóta 

útsýnisins á leiðinni upp að klettaborg fjallsins. Hún var vel skóuð og með nesti í bakpoka. Og 

hún var alein. Hún vissi ekki hversu oft hún hafði ætlað sér að ganga upp á Spákonufell og njóta 

þess að vera ein með fjallinu sínu og spákonunni sinni, en nú var semsagt loksins komið að því.   

  Eva ólst upp á Skagaströnd en flutti þaðan þegar hún hóf nám við Háskóla Íslands. Hún hafði 

að sjálfsögðu komið reglulega norður til að heimsækja fjölskyldu sína en einhvern veginn hafði 

aldrei orðið neitt úr því að ganga upp á fjallið til að vitja fjársjóðsins. En, nú ætlaði hún semsagt 

að láta verða af því. Margar sögur voru til um það hvernig Skagstrendingar höfðu klöngrast 

upp fjallið á árum áður. Hún hafði oft heyrt hetjusögur af fólki sem hafði klifið fjallið á 

ævintýralegan hátt og dáðst að þeim sem hefðu látið vaða. Hún fór samt öruggu leiðina og 

gekk norðan megin við fjallið. Hún átti margar yndislegar æskuminningar frá Skagaströnd og 

hún vissi að Spákonufellið, með sína ríku sögu og leyndardóma, yrði alltaf fjallið hennar.   

  Hér heyrði hún líka fyrst um Þórdísi spákonu. Ein skemmtilegasta minningin sem hún átti 

héðan var útskriftarferðin sem hún fór með leikskólanum Barnabóli. Hún man hvað hún hafði 

verið ægilega spennt yfir því að fara í svona stórt ferðalag, og það alein án þess að hafa nokkurn 

úr fjölskyldunni með sér. Að sjálfsögðu var hún ekki ein þar sem allur leikskólabekkurinn og 

tveir kennarar voru með henni, en sú tilfinning að hún hefði verið að fara ein í stóra 

ævintýraferð, lifði áfram með henni. Eva hafði ávallt haft ríkt ímyndunarafl og hún fékk 

ósjaldan að heyra það á uppvaxtarárum sínum. Um Þórdísi spákonu heyrði hún fyrst í 

leikskólanum og mikið sem hún var stolt þegar þau fundu fjársjóðinn hennar í hlíðum fjallsins 

í umræddu ferðalagi.  

  Í þessu ævintýralega ferðalagi höfðu þau nefnilega fundið fjársjóð, fjársjóðinn hennar 

Þórdísar í fjallinu. Hún var handviss um það alla sína barnæsku. Í minningunni voru þetta 

þvílíkar gersemar sem þau höfðu fundið; gull- og silfurpeningar, auk þess sem þau höfðu 

fundið sælgæti og blöðrur. Hún hafði alltaf hugsað heldur hlýtt til Þórdísar eftir þetta, hafði 

jafnvel látið sig dreyma um að hitta hana einhvern daginn. Hún hafði jafnvel trúað á Þórdísi 

svolítið eins og börnin trúðu á jólasveininn. Með tímanum hafði hún síðan áttað sig á því að 

Þórdís gamla spákona var kannski ekki alveg eins og jólasveinninn heldur fyrsti íbúi 

Skagastrandar og stór hluti af sögu bæjarins.  Eva hafði í rauninni aldrei kynnt sér sögu Þórdísar 

nánar. Henni hafði alltaf fundist hún sveipuð heldur ævintýralegum blæ og mundi bara eftir 

sögunni um fjársjóðinn, og að sú kona sem væri hrein mey og ekki bundin nokkrum 

trúarbrögðum gæti mögulega fundið fjársjóðinn á tindi fjallsins. Þar sem hún var hvorki hrein 

mey né búin að skrá sig úr þjóðkirkjunni, þá gerði hún sér ekki miklar vonir um að fjársjóðurinn 

myndi birtast henni. Þegar hún kom upp undir klettana, frekar móð og sveitt, blasti fegurðin 

við henni í allri sinni dýrð. Hún sá vel vestur á Strandirnar hinum megin við flóann auk þess 

sem Borgarvirkið sást þaðan sem hún stóð. Þvílíkt útsýni! Hún andvarpaði af sælu, fann gleðina 

streyma innra með sér.   

  Eva tók af sér bakpokann og settist á nærliggjandi stein. Hún hafði útbúið sér nesti sem hún 

ætlaði sér að snæða í blíðunni. Henni varð hugsað til allra þeirra sem höfðu komið hingað á 

undan henni, til allra þeirra sem höfðu komið hingað í fjársjóðsleit. Gengið um, skimandi og 

kannski flissandi að sjálfum sér. Margir höfðu ábyggilega átt hér leynilega ástarfundi, nú eða 

bara komið hingað til þess að finna friðinn í náttúrunni. Sunnan megin sá hún skíðaskálann, 

hann virtist svo lítill þarna lengst fyrir neðan. Mikið sem henni hafði þótt hann stór þegar hún 

fann fjársjóðinn hennar Þórdísar, en í minningunni var það eiginlega hún sem hafði fyrst séð 

glitta í gullið. Hún brosti með sjálfri sér. Það var gaman að hugsa til þess hve ríkt ímyndunarafl 

barnsins getur verið, en lengi trúði hún því í einlægni að það hefði verið hún, og engin önnur 

sem hefði fundið hinn fræga fjársjóð.  Hún hafði setið í makindum í drykklanga stund þegar 

hún heyrði hljóð fyrir ofan sig. Evu brá örlítið og leit snöggt við. Eldri kona kom niður 

klettaborgina. Konan var létt á fæti og virtist þekkja hvern stokk og stein. Það virtist nánast 

sem hún hoppaði léttilega af einum klettinum af öðrum. Eva fann til aðdáunar á konunni. Hún 

var komin til ára sinna en var greinilega í verulega góðu formi. Svona ætlaði hún líka að verða 

þegar hún yrði orðin eldri.   

„Góðan daginn,“ kallaði konan löngu áður en hún kom að Evu.   

„Góðan daginn,“ kallaði Eva glaðlega til baka. Hún var ákveðin í því að bjóða konunni með sér 

af kaffinu og nestinu.   

„Það er aldeilis blíðan í dag,“ sagði Eva og fylgdist með konunni þar sem hún gekk í áttina að 

henni. Konan svaraði ekki alveg strax heldur horfði löngunaraugum út á hafið að því er virtist.  

„Já, hann blæs að sunnan í dag.“   

„Varstu uppi í klettunum?“ Spurði Eva glaðlega.  

„Já, eins og venjulega.“ Konan sagði ekki meira heldur leit aftur út á sjóinn.   

„Má ekki bjóða þér hressingu? Ég er með nóg af kaffi og með því.“  

Konan var komin að henni og brosti nú í fyrsta sinn síðan Eva kom auga á hana. Þetta var afar 

myndarleg eldri kona. Hún var með mikið hár sem bundið var í hnút og stingandi, djúp augu. 

Henni fannst hún strax kannast við hana. En, var það ekki alltaf þannig á Íslandi? Kannaðist 

maður ekki við alla á landinu, meira eða minna?  

„Ég segi nú ekki nei við því kona góð og þakka gott boð.“ Konan fékk sér sæti við hliðina á Evu. 

Hún var svo heppin að vera með gamlan kaffibrúsa með bollaloki þannig að hún gat boðið 

þessum óvænta gesti með sér. Eva átti oft erfitt með að spjalla um daginn og veginn við 

ókunnugt fólk og félagsfælnin fór að kræla á sér. Hún fann svitann spretta fram og vonaði að 

konunni líkaði við það sem hún ætlaði að bjóða henni. Hún prísaði sig sæla yfir því að vera ekki 

á  einhverjum sykurlausum matarkúrnum núna. Konan virtist hins vegar alls ekkert taka eftir 

stressinu í Evu, heldur dró andann djúpt og lyngdi aftur augunum, rétt eins og til að njóta ferska 

sumarloftsins. Hún virtist svo róleg og friðsamleg.   

„Ertu að koma hingað upp í fyrsta sinn?“ Spurði konan eftir að einungis skrjáfið í 

umbúðapappírnum utan um nestið hennar Evu hafði heyrst í nokkra stund.   

Eva brosti og spurði: „Er það semsagt svona augljóst?“ Konan leit á hana og brosti vinalega til 

baka.   

„Nei, ég hef bara aldrei séð þig hérna uppi áður.“  

„En, það er rétt. Ég hef lengi verið á leiðinni en ekki látið verða af því fyrr en núna. Ég bý sko í 

bænum og kem bara stundum hingað heim til að heilsa upp á fjölskylduna“. Eva hikaði eilítð 

en spurði síðan: „Ert þú semsagt alltaf hérna uppi?“ Hún sá eiginlega strax eftir því að hafa 

látið þetta út úr sér. Fannst þetta frekar asnaleg spurning.   

„Já, ég eyði löngum stundum hér í hlíðinnni. Það er svo hressandi að ganga á hverjum degi.“ 

Konan leit aftur löngunaraugum út á hafið og lítið bros lék um varir hennar. Eva gat ekki hrist 

af sér þá tilfinningu að hún þekkti konuna. En, það var að sjálfsögðu ofur eðlilegt þar sem allir 

þekktu alla á Skagaströnd. Hún gat bara ekki komið því fyrir sig hvaðan hún þekkti hana.   

Eva rétti konunni kaffibollann og hún tók kurteislega við honum. „Þakka þér fyrir væna mín, 

það er alltaf gott að fá smá hressingu við og við.“  

Þær þögðu í smástund og horfðu saman út á hafið bláa. Einhvern veginn fannst Evu það ekkert 

óþægilegt. Henni leið undarlega vel í návist þessarar ókunnugu konu.   

„Ég kom annars hingað upp til að leita á slóðir Þórdísar spákonu,“ sagði Eva loksins upp úr 

þurru. Fannst tími til kominn að brjóta upp þögnina. Konan kinkaði kolli og lítið bros lék um 

varir hennar. „Já, það er skemmtileg saga.“  

„Ég hef nefnilega aldrei kynnt mér söguna um hana almennilega og langaði aðeins til að nýta 

tækifærið núna og fara á hennar slóðir.“   

„Það hljómar áhugavert,“ svaraði konan. Hún sagði ekki meira heldur tók sér sopa af heitu 

kaffinu. Eva rétti henni kremkex sem konan tók þegjandi við. Henni virtist samt konan verða 

eilítið hissa og horfa heldur undarlega á kexið. Eva fór ósjálfrátt að efast um hvort nestið væri 

nógu vel úti látið. Þetta var nú bara eitthvert ódýrt kremkex frá Frón sem hún var að bjóða 

konunni. Til að brjóta upp þögnina sem myndaðist hélt Eva áfram:  

„Já ég fór einu sinni í skemmtilegt ferðalag með leikskólanum þegar ég var pínulítil og þar 

fundum við fjársjóðinn hennar Þórdísar. Sú ferð hefur alltaf setið svolítið í mér og ég trúði 

svolítið á Þórdísi eins og jólasveininn ...“ Konan horfði þögul á Evu og eilítið bros lék um varir 

hennar.   

„Jahá ...“ Hún leit niður á kexið sem hún sneri í höndum sér, rétt eins og hún væri að velta fyrir 

sér hvað þetta væri eiginlega sem hún héldi á. Það var greinilegt að konunni var eilítið skemmt.  

„Ég kann í rauninni ekki söguna um Þórdísi, annað en að hún er sögð sitja í fjallinu og vaka yfir 

þorpinu,“ sagði Eva loksins, svona til að leiða talið að einhverju öðru en jólasveininum, sem 

hafði kannski verið heldur undarleg samlíking ... „Já, og að hún var talinn fyrsti íbúi  

Skagastrandar.“  

Mynd eftir Ásdísi Pálsdóttur: Húsmóðir og listamaður sem ólst upp á Skagaströnd. Hún þekkir 

Þórdísi vel og fannst hún alltaf vera hluti af bæjarbúunum. Faðir hennar var Páll Jónsson, 

skólastjóri á Skagaströnd, og sagði henni fyrst söguna af Þórdísi. Ásdís er 78 ára og býr á 

„Saga hennar er nokkuð merkileg,“ sagði konan. Það ríkti aftur þögn á milli kvennana í eilitla 

stund en að lokum spurði konan: „Viltu kannski heyra söguna um Þórdísi?“  

„Já, það vil ég sko sannarlega.“    

Konan leit út á hafið og dró djúpt andann. Eftir smá stund hóf hún söguna:  

  Það er rétt, Þórdís er talinn vera fyrsti íbúi Skagastrandar. Margar getgátur eru reyndar um 

hvaðan Þórdís kom en sumir vilja meina að hún hafi verið landnámsmaður. Hennar er getið 

stuttlega í Landnámu en ekki er sagt frá uppruna hennar eða hvort hún hafi verið 

landnámsmaður. Því miður eru ekki til nægar áreiðanlegar heimildir um það hvort hún hafi í 

raun numið land eða ekki, en vel mögulegt er að hún hafi að minnsta kosti verið náin ættingi 

landnámsmanna.  Í riti sem kom út nýverið og heitir Þórdís spákona – Sagan sem síðast var 

rituð, er sagt að hún hafi verið frænka Eilífs Arnar landnámsmanns en hann nam land í Laxárdal 

hinum ytri. Eftir að hún var gefin Þórólfi, einum manna Eilífs var talið að hún hafi farið yfir 

heiðina með manni og vinnumönnum og sest að hér á Skagaströnd. Ekkert er í raun vitað um 

uppruna Þórdísar en í sama riti og áður er getið er leitt að því líkum að móðir hennar hafi látist 

af barnsförum og að henni hafi verið fengin fóstra sem var völva og hafi verið ansi fjölkunnug. 

Átti að hafa komið fljótlega í ljós að ekki lærði Þórdís eingöngu barnaþulur hjá fósturnni góðu 

heldur ýmislegt annað sem þótti fordæðuháttur mikill.   

Þórdísar er getið í fjórum Íslendingasögum; Heiðarvíga sögu, Kormáks sögu, Vatnsdæla sögu 

og Þorvalds þætti víðförla.   

  Þórdís spákona, eins og hún var alltaf kölluð, bjó á bænum Spákonufelli og var talin mikill 

höfðingi í sínu héraði. Hún átti mikið land og þótti auðug. Hún var einnig talin vera fjölkunnug 

en það kemur í rauninni ekki á óvart þar sem konum, sem sköruðu fram úr á einhvern hátt, á 

þeim tíma voru oft gefin skessu- eða nornaeinkenni. Hún hafði gott brjóstvit, var sanngjörn en 

ákveðin. Það mætti í rauninni fullyrða að hún hafi hreinlega verið góður stjórnmálamaður síns 

tíma. Hún var fengin til að leysa ýmis málefni manna og í mörgum tilfellum var um deilumál að 

ræða. Svo segir sagan að hún hafi leyst slík mál með göldrum og öðrum yfirnáttúrulegum krafti. 

Algengt er að slíkar goðsagnir festust við konur sem létu að sér kveða, þar sem það þótti 

hreinlega of ótrúlegt að kona gæti verið mikill höfðingi og komið að málefnum 

karlasamfélagsins án þess að nota til þess galdra.  

Heiðarvíga saga  

  Í fyrstnefndu sögunni – og jafnframt elstu – er sonar Þórdísar getið og þá í tengslum við 

þjófnaðarmál sem borið var fyrir Höskuld goða á Höskuldsstöðum. Ekki er sagt annað en að 

sonar hennar hafi verið getið og að maður hennar hafi heitið Þórólfur. Þegar hluti Árnasafnsins 

í Kaupmannahöfn brann árið 1728 var Heiðarvíga saga eitt þeirra handrita sem varð eldinum 

að bráð. Jón Ólafsson skrifari frá Grunnavík skrifaði hana upp aftur eftir minni en þegar kemur 

að þætti Þórdísar virðist hann ekki muna meira, eða að minnsta kosti ekki átta sig á tengingu 

hennar við söguna. Svo virðist sem þetta brot úr Heiðarvíga sögu sé það seinasta sem brann 

af skinnhandritinu vegna þess að í næsta kafla tekur upprunalega skinnhandritið við. Svo 

virðist sem Jón skrifari (Ólafsson úr Grunnavík) finnist sem hún hljóti að hafa verið með vegna 

þess að hennar er getið bæði í Kormáks sögu og Vatnsdæla sögu. Orðavalið er nokkuð 

áhugavert en eftir að hafa farið örfáum orðum um Þórdísi og son hennar segir GrunnavíkurJón 

í athugasemdum að botninn detti úr sögunni og ekkert meira sé um það að segja.  

  Í neðanmálsgrein í Borgfirðinga sögum, sem Hið íslenska fornritafélag gaf út árið 1938, segir 

að ekki sé vitað af hverju hún og sonur hennar séu nefnd til sögunnar þar sem þau koma hvergi 

annars staðar fyrir í eftirlifandi skinnhandriti. Má ætla að Þórdís komi hér við sögu til að miðla 

málum eins og hún gerir í öðrum Íslendingasögum sem hún kemur fyrir í. Má leiða að því líkum 

að það sé ástæðan fyrir því að Jón Ólafsson muni eftir henni og tengi hana við málamiðlunina 

í þjófnaðarmálinu.    

  

Kormáks saga  

  Í stuttu máli fjallar Kormáks saga um skáldið og sveimhugann Kormák. Hann og hin unga, 

yndisfríða Steingerður fellir hugi saman. Svo virðist sem álög hafa verið sett á þau svo þau fái 

ekki að eigast. Kormákur er mikið skáld og textinn því stútfullur af vísum sem honum eru 

eignaðar. Af þeim Íslendingasögum, þar sem Þórdís spákona kemur fyrir, er hún mest áberandi 

í Kormáks sögu, en eins og í öðrum Íslendingasögum er hún helst kynnt til sögunnar þegar 

miðla þarf málum í ýmsum deilum.   

Ef miðað er við knappan ritstíl Íslendingasagna, þá þykir Þórdísi nokkuð ríflega skammtað 

plássið en hún kemur við sögu á u.þ.b.  sjö blaðsíðum Í Kormáks sögu. Kemur Þórdís jafnframt 

fyrir í að minnsta kosti fjórum kvæðum Kormáks.   

Mynd eftir Guðjón Stefán Kristinsson: Listamaður og höggmyndari sem alinn er upp á 

Ströndum. Hann þekkti ekki mikið til Þórdísar en hafði heyrt um hana. Guðjón er 60 ára og 

búsettur í Ölfushreppi. 

Stærsti þáttur hennar er þegar hún aðstoðar Kormák og Þorvarð, en þeir biðja hana báðir að 

beita göldrum svo ekkert bíti á þá í bardaganum sem þeir ætla að heyja sín á milli.   

  Hún leysir jafnframt úr enn einu deilumálinu, fyrr í sögunni, þegar Bessi býður Kormáki að 

eiga Helgu, systur sína, í stað Steingerðar. Svo virðist sem Þórdís hafi vitað af ferðum Kormáks 

í það skiptið og drífur sig á staðinn til að miðla málum. Þar er hún kynnt til sögunnar sem illa 

lynd, og greinlega samkvæmt þessu, heldur afskiptasöm. Hún virðist tengd Kormáki á einhvern 

hátt þó að aldrei fáist meiri skýringar á því. Hún telur sig meðal annars knúna til að mæta á 

bæinn Múla og varna Kormáki því að eiga Helgu. Hún segir Helgu vera falskonu og fífl og engum 

dugandi manni sæmandi. Henni virðist annt um afdrif Kormáks og vill greinilega aðstoða hann. 

Þrátt fyrir að biðja hana um hjálp, er Kormáki alls ekki vel við Þórdísi, talar illa til hennar og er 

dónalegur í viðskiptum við hana. Það er reyndar ekki hans hugmynd að leita hjálpar hjá henni, 

heldur er það móðir hans, Dalla, sem hvetur hann til þess að leita til Þórdísar vegna 

hólmgöngunnar við Þorvarð. Í formála Vatnsdæla sögu, sem gefin var út af Hinu íslenska 

fornritafélagi árið 1939, gerir Einar Ól. Sveinson lítið úr viðkomu Þórdísar á Múla og vill meina 

að þarna hafi höfundur sögunnar hreinlega gert einhver mistök. Að hann hafi beinlínis ruglað 

saman frásögnum og að hún hafi aldrei mætt þangað og komið í veg fyrir brúðkaup Helgu og 

Kormáks. Telur Einar að þarna hafi söguritarinn ef til vill ekki verið með skýra sýn á þetta atriði 

og vill Einar því beinlínis stroka Þórdísi út úr kaflanum.  

  Karlarnir í Kormáks sögu veigra sér ekki við að tala illa til Þórdísar og er hún til dæmis kölluð 

fordæða og galdrakind. Þeir kalla hana öllum illum nöfnum í hennar áheyrn, en sækja samt 

hjálpina til hennar. Þeir fara eftir ráðleggingum hennar og taka mark á því sem hún segir. 

Kormákur kallar hana einnig völvu í einni vísunni. Rennir það stoðum undir þá tilgátu að hún 

hafi verið álitin einskonar völva í sína tíð. Þórdís fær greitt fyrir vinnu sína þannig að hún er 

sjálfstæð, vinnandi kona. Í þremur Íslendingasögum sem hún kemur fyrir og miðlar málum, 

fær hún greitt fyrir þjónustu sína. Þeir sem til hennar sækja, hika ekki við að greiða fyrir hjálp 

hennar. Svo mikið virðast karlarnir treysta á hana. Það kemur því ekki á óvart að hún hafi verið 

auðug bæði á fé og land.   

Hefur það eflaust ýtt undir goðsögnina um að hún hafi átt fulla kistu fjár sem hún, rétt fyrir 

dauða sinn,  faldi í klettum Spákonufells.   

Það er greinilegt, af öllum þeim frásögnum sem til eru af Þórdísi, að hún hefur haft ákveðna 

virðingu í héraðinu, henni hefur verið treyst fyrir mikilvægum málefnum og hún leyst þau vel 

af hendi. Það er þó nokkuð skýrt að það hefur pirrað karlana eilítið, sérstaklega í Kormáks sögu.  

  Í texta Kormáks sögu má finna ákveðna glettni í kringum Þórdísi. Þegar hún hjálpar Kormáki 

að undirbúa sig í viðureigninni við Þorvarð kemur þetta til dæmis skýrt í ljós en Kormákur biður 

Þórdísi að gera sig ónæman fyrir sverði óvinarins, eins og áður segir. Hún býður honum að 

gista hjá sér eina nótt. Kormákur vaknar um nóttina og finnur að rjátlað er við rekkju hans. 

Hann fer út fyrir og sér þá Þórdísi vinna einhvers konar seið. Hann truflar hana og hún rekur 

hann aftur í rúmið, en alltaf kemur hann út aftur.  

Gerist þetta í þrjú skipti. Þórdís fær semsagt ekki að vinna í friði fyrir forvitninni í Kormáki. Í 

þriðja sinnið sem hann kemur út sér hann þar sem Þórdís hefur skorið tvær gæsir á háls og 

látið blóðið úr þeim renna saman í bolla. Hún ætlar að fara að skera þriðju gæsina þegar 

Kormákur truflar hana enn einu sinni. Hann spyr hana hvað hún sé að gera. Athyglisvert er að 

hann kallar hana fóstru í þessu tilviki. Þórdís segir að hún sé að aflétta álögum sem Þórveig 

setti á Kormák og Steingerði en álögin komu í veg fyrir að þau fengju að eigast. Hún ætlaði því 

að skera þriðju gæsina í þeim tilgangi, en til þess að það virkaði mátti enginn af því vita. 

Kormákur hefur þar með eyðilagt fyrirætlanir hennar. Hann svarar því til að hann trúi nú ekkert 

á svona vitleysu.  

Rétt eins og unglingur sem er í mótþróa og viti betur en fullorðna fólkið. Enn skemmtilegri 

verða þessi viðskipti þeirra þar sem Kormákur hefur þegar beðið Þórdísi að framkvæma 

yfirnáttúrulegan gjörning fyrir sig svo enginn vopn bíti á hann. Þversögnin er glettin og 

skemmtileg.  

  Þórdís veit greinlega nokkuð um viðskipti Kormáks og Steingerðar, og svo virðist sem henni 

hafi verið kunnugt um að Þórveig hafi lagt á þau áðurnefnd álög. Hér er skýr vísbending um að 

Þórdísi sé að finna í bakgrunninum, að hún fylgist með mönnum og málefnum, þrátt fyrir að 

það komi ekki beinlínis fram í textanum. Kormákur greiðir Þórdísi fyrir þjónustuna. Þorvarður 

greiðir henni einnig fyrir að leggja á hann að engin vopn bíti á hann. Hann greiðir Þórdísi síðan 

meira, rétt fyrir hólmgönguna. Það væsir því greinilega ekki um kellu. Þórdís virðist ekki fara í 

manngreiningarálit í viðskiptum sínum við karlana og hjálpar þeim sem til hennar leita. 

Þorvarður biður hana til dæmis um aðstoð við að fá heilsuna aftur eftir viðskipti sín við Kormák 

en hann meiddist í þeirri viðureign.   

  

  Þorvarður biður hana aftur að gera sig ónæman fyrir vopni Kormáks þegar þeir skipuleggja 

enn eina hólmgönguna. Þó að það hafi greinilega ekki virkað nógu vel í fyrsta sinnið. Þórdís 

verður við bón hans en Kormákur leitar ekki til hennar í þetta sinn. Fer hólmgangan svo að 

Kormákur vinnur vígið þrátt fyrir galdra Þórdísar. Eftir viðskipti karlanna gerist nokkuð 

óvenjulegt, en Þórólfur, eiginmaður Þórdísar, rýkur af stað og ætlar að ráðast að Kormáki með 

lítið sverð í hendi. Kormákur hlær að honum, semur níðvísu og gerir lítið úr honum. Kallar hann 

Þórólf „spákonumann“ en það þótti mikil niðurlæging fyrir karl að vera kenndur við konu sína. 

Svo virðist sem engir eftirmálar verði af þessu og kemur Þórólfur ekki meira við sögu. Af þessu 

að dæma virðist Þórdís ráða lögum og lofum á heimilinu, enda áhrifamikil í héraðinu. Þegar 

öllu er á botninn hvolft, þá hefur Þórdís greinilega haft í nógu að snúast þar sem deilumál á 

milli karlanna voru ansi tíð. Og af þeim upplýsingum sem til eru um hana að dæma, má ætla 

að hún hafi verið nokkuð eftirsótt á svæðinu.   

Vatnsdæla saga  

  Í Vatnsdæla sögu aðstoðar Þórdís við að leysa deilumál á alþingi. Er um að ræða deilur milli 

Guðmundar ríka og Þorkels kröflu. Menn Þorkels (Vatnsdælingarnir) vilja semja um fébætur 

fyrir Glæði en hann var systursonur Guðmundar. Hafði Þorkell drepið hann og flúið síðan af 

hólmi. Guðmundur ríki vill ekki semja og leita Vatnsdælingar því til Þórdísar eftir hjálp. Hún 

ríður með Þorkeli kröflu til alþingis og fær þar sína eigin búð. Þótti það mikil virðing, enda 

aðeins fyrirmenni sem fengu að njóta slíks munaðar. Ekki var algengt á þeim tímum að kona 

fengi sína eigin búð á alþingi. Í Vatnsdæla sögu er Þórdís kynnt til sögunnar af mun meiri 

virðingu en í Kormáks sögu. Sömu glettni er ekki að finna í textanum og er Þórdís í staðinn sögð 

mikils verð og margs kunnandi.   

  Þegar ekkert gengur í samningarviðræðum á alþingi bregður Þórdís fyrir sig göldrum við að 

leysa málin. Það gerir hún með því að klæða Þorkel kufli sínum og senda hann inn í búðir 

Guðmundar. Hún lætur hann hafa staf sinn „Högnuð“ en í honum búa galdrar. Á Þorkell að 

ganga upp að Guðmundi og drepa sprotanum þrisvar sinnum á vinstri kinn hans. Missir þá 

Guðmundur minnið í stuttan tíma. Svo virðist sem enginn sjái Þorkel þegar hann gengur inn í 

búðir Guðmundar. Annað hvort er átt við að hann sé í einhvers konar huliðsskikkju eins og 

Einar Ól. Sveinsson vill meina í formála sínum – en þá er atriðið orðið meira í ætt við ævintýri 

eins og Hringadróttinssögu og Harry Potter – eða að hann sé hreinlega klæddur eins og kona, 

hulin svartri skikkju og því ekki eftirtektaverður í hópi karlmannanna. Einar Ól. Sveinsson vill 

einnig meina í formála sínum að „Högnuður“, galdrasprotinn hennar Þórdísar, sé uppsprottin 

úr helgisögum. Nafnið sé afbökun úr orðum eins og „hegnaðarhamur“, „hegnaðarmaður“ eða 

jafnvel „hegndarsproti“.  Þykir það alls ekki ólíklegt, að nafnið eigi uppruna sinn að rekja þaðan.   

Einar vill einnig líkja skikkju Þórdísar við klæði Maríu meyjar og augljósasta tengingin væri þá 

sú að Þórdís fóstraði Þorvald víðförla sem var fyrsti kristinboði landsins. Þykir nokkuð langt 

seilst í merkingaraukann með klæðum Maríu meyjar og líklegra er um að ræða einhvers konar 

hamskipti. Um er að ræða frekar algengt minni í miðaldabókmenntum. Bæði karlmenn og 

konur hafa klætt sig eins og hitt kynið til þess að sinna hættulegum erindum. Má finna dæmi 

um þetta í öðrum Íslendingasögum, eins og Njáls sögu og Laxdælu. Í tilfelli Þorkels verður hann 

að klæðast skikkju Þórdísar til þess að geta framkvæmt galdurinn. Hann hefur hamskipti, fer 

úr hlutverki sínu sem karlmaður – og fullgildur meðlimur samfélagsins – og fer í hlutverk 

konunnar sem notar galdra og yfirnáttúrulegar aðferðir til þess að semja á leiksviði 

karlaveldisins. Þórdís er semsagt sögð hafa beitt brögðum í viðskiptum sínum á alþingi.  

Líklegra þótti mönnum að brögð hafi verið í tafli heldur en að Þórdís hafi einfaldlega verið 

góður samningamaður og gengið frá málunum á fundi með Guðmundi. Málunum lyktar þannig 

að Guðmundur samþykkir fébæturnar sem honum eru boðnar. Það gerir hann í 

meðvitundarleysi vegna galdrabragða Þórdísar. Hann fær síðan ekki minnið aftur fyrr en 

Þorkell endurtekur leikinn og læðist í annað sinn inn í búð hans og drepur þrisvar sinnum á 

kinn hans en hægra megin í þetta sinn. Fær Guðmundur þá aftur minnið og áttar sig á því að 

við ofurefli var að etja. Þórdís spákona bjargar þar með málunum og Vatnsdælingar fara sáttir 

til síns heima. Þorkell krafla fær síðan konu og goðorð auk þess sem hann verður höfðingi mikill 

í sínu héraði. Þórdís hefur þar með afdrifarík áhrif í sögunni.   

Mynd eftir Moiru Dís Bichard: Grunnskólanemi og listamaður. Hún er barnabarn Ásdísar 

Pálsdóttur sem ólst upp á Skagaströnd.  Moira ólst upp á Eyrarbakka og þekkti ekki söguna um 

Þórdísi spákonu. Moira Dís er 15 ára og býr á Eyrarbakka.  

Þorvalds þáttur víðförla  

  Þórdís var fóstra Þorvalds víðförla, en hann var einn sá fyrsti sem boðaði kristna trú hér á 

landi. Um Þorvald hefur nokkuð verið skrifað og honum hampað af sögunni. Stendur meðal 

annars minnisvarði um hann skammt frá Stóru- Giljá í Austur- Húnavatnssýslu. Þorvaldur er vel 

að frægðinni kominn enda var hann, eins og áður sagði, fyrsti kristniboðinn á Íslandi.   

Þorvalds þáttur víðförla hefur yfir sér kristilegan blæ enda býður viðfangsefnið upp á það. 

Þáttur Þorvalds hefur yfirleitt verið flokkaður með Biskupssögum en í formála Vésteins 

Ólasonar og Gríms M. Helgasonar, í fjórða bindi Íslendingasagna sem kom út með nútíma 

stafsetningu árið 1970, segir að ekkert sé því til fyrirstöðu að Þorvalds þáttur víðförla sé hafður 

með Íslendingasögum.   

Þorvaldur var sonur Koðráns Elífssonar sem bjó á Giljá í Vatnsdal. Koðrán var þriðji sonur Eilífs 

Arnar, landnámsmanns, var vel auðugur og eiginkona hans hét Járngerður. Þau áttu tvo syni; 

Orm og Þorvald. Svo virðist sem Koðrán haldi meira upp á Orm og kemur auk þess heldur illa 

fram við Þorvald. Hann meðhöndlar drenginn eins og hvern annan vinnumann á bænum. 

Sumar eitt kemur Þórdís spákona í heimsókn en henni og Koðráni var vel til vina. Í þetta skipti 

verður hún vitni að meðferð drengsins og líst illa á. Hún býðst því til að taka Þorvald með sér 

og fóstra hann. Koðrán tekur því vel og samþykkir að hún taki hann með sér. Þannig tryggir 

Þórdís framtíð Þorvalds, enda sér hún að drengnum eru ætlaðir stórir hlutir í framtíðinni. 

Þórdís biður því Koðrán um farareyri með stráknum. Í viðskiptum sínum við Koðrán virðist hún 

sjá hvaðan peningarnir eru komnir sem hann reiðir fram. Fyrsta sjóðinn sem Koðrán býður 

henni vil hún ekki sjá. Féð er illa fengið og segir Þórdís það áunnið með ofríki og afli. Hún hafnar 

einnig næsta sjóði sem Koðrán réttir fram en sá auður segir hún fenginn með græðgi og okri. 

Þriðji sjóðurinn sem hún fær í hendurnar er henni að skapi og segir vera í fínu lagi. Þann auð 

hefur Koðrán fengið í arf frá föður sínum. Þetta dæmi sýnir að hún hafði viðskiptavit auk þess 

sem hún var heiðarleg í viðskiptum. Vildi hún ekki taka þátt í spillingu með því að taka við illa 

fengnu fé. Þetta samræmist þeim kenningum um að hún hafi verið réttlátur húsbóndi og vel 

metin af íbúum svæðisins.  Í sögu Þorvalds er að finna ástæðuna fyrir því að  kirkjurnar erfðu 

svo mikið eftir hana.  

Mynd eftir Maríu Gísladóttur: Listamaður sem er fædd á Ísafirði en ólst upp í Reykjavík. María 

þekkir ekkert til Þórdísar en hefur mjög gaman að þjóðsögum. María er 54 ára og býr í 

Reykjavík. 

Íslenzkar þjóðsögur og ævintýri   

  Líklega er Þórdís þekktust fyrir frekjulætin og fordæðuháttinn í Íslenzkum þjóðsögum og 

ævintýrum eftir Jón Árnason. Í þessari stuttu frásögn er dregin upp heldur dökk mynd af 

Þórdísi. Hún er ill í skapi, ráðrík og greinilega nokkuð illgjörn. Hún endar á því að drepa 

Grákollu, uppáhalds kind Eiríks prests en hann býr að Hofi á Skagaströnd. Í þjóðsögunni er 

tímabilum reyndar ruglað saman, þar sem Eiríkur var uppi miklu seinna en Þórdís, auk þess 

sem talið er að Þórdís hafi verið látin áður en Ísland varð kristið.   

Líklegra er að lýsingarnar á henni séu raunsærri í Íslendingasögunum, þrátt fyrir að þar sé hún 

einnig álitin göldrótt og kölluð ýmsum nöfnum. Þykir líklegra að hún hafi verið góður 

málamiðlari og mikill höfðingi eins og fram kemur hér að framan. Jón Árnason fæddist að Hofi 

í Skagaströnd árið 1819 og heyrði söguna um Þórdísi spákonu ungur að árum. Faðir hans var 

prestur og kominn nokkuð til ára sinna þegar hann fæddist en hann lést þegar Jón var ungur. 

Í skýringum og athugasemdum við þjóðsöguna segir Jón að hann hafi heyrt hana fyrst á 6. eða 

7. ári. Tekur hann fram að hann hafi ekki hitt neinn annan, síðan þá, sem þekkt hafi söguna. 

Stórvirki Jóns hefur ferðast um landið allt og því ekki að undra að Þórdís sé þekktust sem hin 

mesta frekja og fordæða, eins og henni er lýst af Jóni.   

 

Þjóðsagan er birt hér óbreytt, eins og hún kemur fyrir í Þjóðsögum Jóns Árnasonar:   

Kona hét Þórdís og illa lynd; hún bjó að Spákonufelli á Skagaströnd," segir Kórmaks saga.  

Þessu er munnmælasögnin um Þórdísi samsaga. Þórdís var bæði mikils verð og margs 

kunnandi, forvitra og framsýn og var tekin til að gera um stórmál sem Vatnsdæla segir, og 

ráðrík í héraði svo hún vildi nálega ein öllu ráða norðan af Skagatá og inn að Laxá ytri og var 

þar fyrir öllum héraðsmönnum svo engum dugði að sitja eða standa öðruvísi en Þórdís vildi; 

svo var ríki hennar mikið.  

Þetta má ráða af því að hún gaf ýmsum kirkjum eftir sinn dag hlut í rekum, bæði hvalrekum og 

viðrekum, í fyrrnefndu takmarki, og heitir sá hlutur enn Spákonuarfur í máldögum kirknanna á 

Höskuldsstöðum, Holtastöðum og Mársstöðum, því þar hafa þá setið vinir hennar; því eins og 

Þórdís var ráðrík og grálynd við suma eins var hún vinur vina sinna svo sem var Þorkell krafla í 

Vatnsdal þegar hún liðsinnti honum í eftirmálinu eftir Glæði, Þorvarður Eysteinsson úr Fljótum 

sem hún efldi til hólmgöngu í móti Kórmaki og Þorvaldur víðförli Koðransson frá Giljá, fóstri 

hennar.  

Aftur átti hún nóga óvildarmenn, svo sem Kórmakur er spillti öllum töfrabrögðum hennar 

þegar hún ætlaði að veita honum lið ekki síður en Þorvarði, en hann bar ekki gæfu til að þiggja.  

Þó er sagt að henni hafi ekki farist jafnilla við neinn sem prestinn á Hofi og lét hún Hofskirkju 

gjalda hans í því að hún gaf henni enga reka eftir sig; á því sú kirkja engan reka nema fyrir sínu 



23 
 

landi og "hvalvætt" eða "skurð í hval hverjum sem kemur millum Fossár og Deildarhamars", 

en ekki er það Spákonuarfur.  

Þegar Þórdís var á dögum er sagt að prestur sá hafi verið á Hofi sem Eiríkur hét; hann var ekki 

blár innan, en þó ekki mjög kenndur við galdur.  

Hann átti grákollótta á eina sem hann hafði miklar mætur á; þó er þess ekki getið að hún hafi 

alið lömb og aldrei var hún mjólkuð í kvíum. Hún gekk sjálfala hvar sem hún vildi og leið engum 

að taka sig nema presti; hann gekk að henni hvar sem var og kom hún stundum til hans eða 

elti hann þar sem hann var á ferð.  

Svo hagar til að kippkorn fyrir ofan bæinn á Spákonufelli er fjall mikið og hátt og dregst nokkuð 

að sér ofan, en efst á því eru vegghamrar og sýnist engri skepnu þar fært upp að komast; 

norðan í því heita Leyningsdalir eða Leynidalir, eitt af miðunum á Sporðagrunni. Í þeim dölum 

eða lægðum er einna best beitiland í fjallinu svo ofarlega sem þeir eru þó; er þar bæði víðir 

nógur og reyniviðarhríslur nokkrar.  

Það er nú sem auðvitað að Þórdís spákona þóttist ein eiga öll ráð á fjalli þessu og nytjum þess, 

og hafði hún mestu mætur á því og kallaði það eftir sér eins og bæ sinn Spákonufell, en nú er 

það kölluð Spákonufellsborg; þar ætlaði hún sér að bera beinin.  

Hún var vön að ganga á hverjum degi upp í fellið upp undir hamrana að vestanverðu þaðan 

sem hún gat séð yfir bæ sinn og alla Skagaströndina út á Skaga og inn til dala og yfir til 

Hornstranda yfir þveran Húnaflóa. Þar sat hún löngum og greiddi hár sitt með gullkambi.  

Af því Grákolla séra Eiríks á Hofi gekk sjálfala og hirðislaus sem fyrr var sagt, ýmist í túninu á 

Hofi eða hvar annarstaðar sem henni þótti best, og fór ekkert að því hver landið átti sem hún 

gekk í, en oftast er sagt hún kæmi heim á kvöldin til prestsins og strauk hann henni þá og gerði 

gælur við hana, Grákolla rann af þessu víða um beitilönd bæði í byggðinni og á fjöllum til að 

leita sér að hagkvisti þar sem best væri, og fór svo á endanum að hún komst inn í Leyningsdali 

norðan í Spákonufellsborg; rann hún þangað síðan á hverjum morgni, en kom heim aftur á 

kvöldin.  

Ekki leið langt um frá því Grákolla fór að venja göngur sínar inn í dali þessa að Þórdís yrði 

hennar vör og stuggaði hún Kollu jafnan burt úr dölunum þegar hún kom upp í fellið á daginn. 

En það tjáði ekki því Kolla var þrá sem sauðfé er gjarnt til og kom aftur og aftur þó hún væri 

rekin burtu um sinn.  

Eitthvert sinn eftir þetta vandaði Þórdís um þetta við prest og sagði honum að láta taka 

Grákollu úr landeign sinni svo að hún gerði sér ekki átroðning og beitarusla í fellinu þar sem 

best væri og sagði hann hefði nóg land handa henni og sínum fénaði og að hann þyrfti ekki að 

ásælast sig.  

Af því séra Eiríkur þóttist fyrr hafa kennt kaldlyndis Þórdísar og illvilja til sín í mörgum greinum 

tók hann lítið undir þessa umkvörtun hennar og sagði að Grákolla sín mundi þann einn usla 

gjöra í landi hennar að henni mundi ekki verða mein að þó ein kind kroppaði þar öðru hverju.  

Þegar Þórdís heyrði þessi svör af presti bað hún hann sjálfan ábyrgjast Kollu sína ef hann bætti 

ekki úr hirðuleysi því sem á henni hefði verið um hríð. Við það skildu þau talið.  

Eftir þetta fór hinu sama fram um stund að Grákolla sótti í Leyningsdali þó prestur vildi varna 

henni þess, en kom alltaf sjálfkrafa heim á kvöldin sem fyrri.  

Nú leið og beið þangað til eitt kvöld að Kolla kom ekki heim og leið svo nóttin og fram á dag 

daginn eftir að hún kom ekki. Séra Eirík grunar að nú sé ekki allt með feldi um hag Grákollu og 

lætur hann nú leita hennar inn í Leyningsdali. Þar fannst Kolla dauð; hafði Þórdís hryggbrotið 

hana með stóru bjargi sem hún hafði fleygt norður af hömrunum á Spákonufellsborg ofan í 

dalina og Kolla orðið þar undir.  

Leitarmenn fóru heim við þetta og sögðu presti hvernig komið var. Presti fékk þetta svo mikillar 

áhyggju, að hann hafði misst Grákollu, að hann lagðist í rúmið um stund og sinnti lítið öðrum 

mönnum.  

Nokkru seinna kallar hann til sín smalamann sinn því honum trúði hann best og fær honum 

vettling sinn og biður hann fara með hann suður á Spákonufellsborg og sæta því lagi að láta 

hann falla vestur af fjallseggjunum svo að hann komi á bak Þórdísi þegar hún sé setst þar að 

greiða hár sitt og skila um leið til hennar að þetta sé þóknun frá Hofsprestinum til Þórdísar fyrir 

hana Grákollu.  

Smalinn fór sem prestur bauð honum, og framkvæmdi erindið. En þegar hann lét vettlinginn 

falla kom hann lítið eitt við eggjarnar á fjallinu og varð af því skruðningur nokkur. Þá sá smalinn 

að Þórdís leit upp fyrir sig þar sem hún sat undir hamrabeltinu og var að greiða hár sitt og 

sveiflaði því frá sér til að sjá hvað um væri að vera og sá hann þá í augu henni, en við það leið 

yfir hann á bjargsbrúninni og lá hann í ómegi lengi dags.  

En þegar hann raknaði við sá hann að Þórdís lá dauð undir hömrunum; hafði vettlingur 

prestsins orðið að þungum kletti á leiðinni niður og hryggbrotið hana. Við það fór smalinn heim 

og sagði presti allt af sínum förum. Við þær fréttir varð prestur alheill og reis úr rekkju.  

En Skagstrendingar lofuðu lausn sína frá ágangi og yfirráðum Þórdísar, en vissu þó ógjörla 

hverjum þeir áttu að þakka hana.  

Það er sagt um Þórdísi að hana hafi grunað að hún mundi eiga skammt eftir þegar hún var 

búin að drepa Grákollu; hafi hún því tekið kistu sína eina sem allar gersemar hennar og auðæfi 

voru geymd í, farið með hana upp í Spákonufellsborg og sett hana þar á klettahillu framan í 

hömrunum með lykilinn í skránni og sagt að sú kona skyldi eignast kistuna og öll þau auðæfi 

sem í henni væri sem væri svo uppalin að hún væri hvorki skírð í nafni heilagrar þrenningar né 

nokkur góður guðstitill kenndur, og mundu þá gripirnir liggja lausir fyrir henni og hún eiga 

hægt með að ljúka kistunni upp.  

En öllum öðrum skyldi sýnast kistan klettur einn og bergsnagi fram úr þar sem lykillinn væri, 

og svo lítur hún út enn í dag.  

Engin kona hefur heldur enn sem komið er orðið rík af kjörgripunum úr kistu Þórdísar spákonu.  

 Í þjóðsögunni er að finna sígild minni eins og baráttuna á milli góðs og ills, átökin á milli kristni 

og heiðni og sigur samfélagsins (prestsins) yfir náttúrunni (Þórdísi). Eiríkur stendur fyrir hið 

góða en Þórdís fyrir hið illa.   

Sagan í lokin um fjársjóðinn er einnig sígild og kemur reyndar fyrir í Íslendingasögum eins og 

Egils sögu. Til er önnur útgáfa af þjóðsögunni en þá er sagt að tveir hrafnar kæmu fljúgandi 

með lykilinn ef réttur aðili fyndi fjarsjóðinn. Er þessi útgáfa af sögunni helst til í 

munnmælasögum en hefur einnig ratað inn í ferðabæklinga nútímans.   

  Í þjóðsögu Jóns er Þórdís harður húsbóndi, hefur sölsað undir sig mikið landssvæði í kringum 

bæinn sinn Spákonufell. Þangað má enginn koma nema með hennar leyfi. Hún á einnig að vera 

mjög smámunasöm eins og skýrt kemur fram í viðureign hennar við Grákollu greyið. 

Samkvæmt þessu verða örlög hennar heldur dapurleg en Eiríkur fær smala nokkurn til þess að 

velgja henni undir uggum með vettlingi sem hann á að kasta í hana. Sökum galdra breytist 

vettlingurinn í stórgrýti og verður það bani Þórdísar. Skagstrendingar eru sagðir hafa fagnað 

dauða hennar. Það léttist yfir öllu og íbúarnir á svæðinu gátu tekið gleði sína á ný.   

Áreiðanlegar heimildir um dauða Þórdísar eru þar með engar. Þykir líklegra að Þórdís hafi 

hreinlega dáið ellidauða, eða jafnvel hrapað til í fjallinu og hlotið af því bana.   

  Sumir vilja líka meina að hún hafi hreinlega aldrei verið til, að menn hafi hreinlega skáldað 

hana upp. Kannski til þess að krydda sögurnar sínar, kannski vegna þess að í Spákonufellinu er 

hægt að sjá móta fyrir konu sem liggur í fjallshlíðinni. Kannski vildu einhverjir hreinlega stroka 

hana út vegna þess að það þótti óhugsandi að kona hefði verið höfðingi svæðisins en ekki 

frægur víkingur sem var rammur að afli. Hvað sem því líður þá lifir saga Þórdísar enn í hugum 

Skagstrendinga og í landslaginu umhverfis bæinn.    

  

  

Hin íslenzku fornbréf  

  Þórdís skildi eftir sig mikinn auð. Í þá daga var helsti auður manna fólginn í landareign. Mikill 

fengur fólst einnig í yfirráðum yfir rekaviði og er talað um rekamörk í Íslenskum fornbréfum og 

í greiningu Bjarna Einarssonar á skiptingu Spákonuarfs. Verðmætt þótti að eiga landshluta sem 

náði niður að sjó en ef hval rak á fjörurnar var hann eign landeiganda. Sama var að segja um 

rekavið, eða hvaðeina sem rak í fjörurnar. Í þá daga þótti hvalreki eðlilega mikill 

happdrættisvinningur.    

  Spákonuarfurinn var stór. Þórdís virtist hafa verið hliðholl kirkjunni þrátt fyrir að hafa dáið 

hundheiðin, eins og einhver komst svo skemmtilega að orði.    

Ekki er vitað hvort Þórdís dó óskírð en í bók Spákonuhofskvenna, Þórdís spákona – sagan sem 

síðast var rituð, kemur fram að hún hafi sent Þorvald, fóstra sinn úr landi og að hún hafi verið 

látin þegar hann kom til baka sem kristniboði. Er það líklegt þar sem hún kemur ekki meira við 

sögu eftir að Þorvaldur fer utan. Svo virðist sem Þórdís hafi dáið afkomendalaus en ekkert er 

minnst á son hennar Þórhall eða eiginmann hennar Þórólf.  Hafa þeir feðgar annað hvort verið 

látnir eða hún hreinlega ánafnað öllum eigum sínum svæðinu í kring af virðingu við Þorvald, 

fósturson sinn. Engar sannanir eða heimildir eru til um slíkt, nema að kirkjurnar högnuðust 

mikið á Spákonuarfi. Ekki verður farið meira í Spákonuarfinn hér, en um hann er hægt að lesa 

í Íslenzkum fornbréfum I og II.   

  

Þórdís kemur niður úr borginni    

  Saga Þórdísar spákonu lagðist í dvala. Í aldaraðir sat hún í fjallinu sínu, gleymd og grafin, 

þögguð af mönnum og málefnum. Alltaf hefur munnmælasagan samt sveimað um héraðið og 

haldið í henni lífinu. Þórdís er þrjósk og lætur ekki gleyma sér svo auðveldlega. Hún bjó sér til 

heimili í hugarheimi íbúanna. Þar varð hún með tímanum sveipuð ævintýralegum og 

leyndardómsfullum blæ. Saga hennar varð ýmist að hálfgerðri skessusögu, grínsögu, jafnvel 

hálfgerðri jólasveinasögu. Hún komst að lokum inn í leikskólann, laumaði sér þar inn, þökk sé 

hlýlega leikskólastjóranum af Ströndunum. Og á hverju vori fékk hún að taka á móti börnunum 

í hlíðum fjallsins þegar þau leituðu að fjársjóði hennar í útskriftarferðinni sinni. Mikið sem það 

var alltaf gaman að fá börnin í heimsókn. Minning Þórdísar var svo loksins endurvakin í 

samfélaginu þegar Spákonuarfur var stofnaður árið 2007. Þá fór hún að vakna aftur til lífsins 

og var loksins, loksins boðin aftur inn í samfélagið. Þar fann hún sér fallegan stað; í 

Spákonuhofi. Þar fær hún mikið af gestum á hverju ári. Saga hennar er sögð á lifandi og 

skemmtilegan hátt og meira að segja eru í boði spádómar fyrir þá sem vilja. Samræmist sá 

gjörningur kannski ekki alveg aðferðum Þórdísar en ekki þurfti hún neinn bollaskratta eða 

undarlega blaðasnepla til þess að sjá inn í framtíðina. En, nútímamaðurinn er nú eins og hann 

er. Ekkert við því að gera. Úlfúðin í kringum framsetningunni á sögu hennar hefur heldur ekki 

farið framhjá kellu og verður nú að viðurkennast að ekki leiðast henni lætin. Hún er alvön 

deilumálum í sínu héraði en alltaf leysti hún þau vel af hendi. Verst þykir henni bara að komast 

ekki að samningarborðinu í dag og miðla málum fyrir vesalings mannfólkið sem veit eiginlega 

ekkert hvað það á að gera við hana. Ekkert frekar en fyrri daginn. Hún er samt ósköp sátt við 

að búa í Spákonuhofi. Þar er hlýtt á veturna, mikill gestagangur, spádómar, sögustundir og 

síðast en ekki síst, nóg að bíta og brenna. Svolítið eins og á bænum Spákonufelli til forna.     

  

Leiðarlok  

  Konurnar tvær sátu drjúga stund í þögninni. Vængjaþytur hrossagauksins heyrðist í fjarska, 

Ljúfur júní vindurinn lék um andlit þeirra beggja. Hrafnar krunkuðu skammt frá. Konan dró 

djúpt að sér andann, blés síðan hægt og rólega frá sér. Það var greinlegt að sögustundinni var 

lokið. Eva vildi heyra meira. Langaði ekki að brjóta upp þetta yndislega andrúmsloft sem 

myndast hafði á milli þeirra.   

Konan skellti loks lófum á lær sér og bjóst til að standa upp. „Jæja, nú þarf ég að halda heim á 

leið,“ sagði hún stundarhátt og rétti Evu plastbollann. Það var greinlegt að engin leið var að 

sannfæra hana um að doka við. Hér var greinilega ákveðin kona á ferð. Eva klöngraðist líka á 

fætur en var næstum búin að missa kaffibollann sinn. „Já allt í lagi, takk kærlega fyrir spjallið 

og fyrir að segja mér frá Þórdísi.“  

„Mín var ánægjan.“  

Átti Eva að faðma hana? Eða átti hún kannski bara að taka í hendina á henni? Einhvern veginn 

virtist hvorugt vera viðeigandi þannig að hún stóð bara í sömu sporum.   

„Far þú í friði stúlka góð og megi allir góðir vættir fylgja þér. Og mundu, berðu nú söguna áfram 

svo sagan haldist lifandi. En augljóst er að mikla hamingju á eftir að reka á fjörur þínar í 

framtíðinni.“  

Evu langaði svolítið að fara að hlæja en konan virtist allt í einu hljóma full forneskjulega. 

Kannski bara áhrifin af því að dvelja lengi við frásögur af Íslendingasögum og öðrum 

fornsögum.   

„Takk fyrir það kærlega ... og sömuleiðis.“   

Konan sagði ekki meira og snerist á hæli. Svo virtist sem hún ætlaði að ganga upp að klettunum 

aftur. Eva stóð drykklanga stund og horfði á eftir konunni. Henni var litið niður á steininn þar 

sem konan hafði setið. Þar lá Frón kremkexið nánast heilt. Bitið hafði verið einu sinni í það. 

Henni hafði greinlega ekki litist alveg nógu vel á veitingarnar. Einhvern veginn fannst Evu sem 

konan væri betra vön.   

Hún hrökk við þegar hún heyrði krunkið í hröfnunum tveimur sem sátu á einni klettasillunni 

nálægt henni.   

„Úff, hvað eru þið að gera hér?“ Hrökk upp úr henni. Hún leit upp að klettunum þar sem konan 

hafði verið rétt áðan til að athuga hvort hún hefði mögulega heyrt í henni. Konan var horfin. 

Eva áttaði sig líka á því að hún hafði aldrei spurt hana að nafni. Hún stóð kyrr drykklanga stund. 

Íhugaði það sem hún hafði upplifað.   

  Kannski var aldrei um neina fjársjóðskistu að ræða eins og þjóðsagan segir. Kannski var 

fjársjóðurinn hennar Þórdísar miklu veraldlegri en það. Eva pakkaði saman dótinu sínu og setti 

upp bakpokann. Hún horfði yfir flóann, á fjöllin í fjarska, á Skagaströnd sem kúrði makindalega 

í skjóli Spákonufells. Undarlegur friður færðist yfir hana. Hún gekk áleiðis niður bratta hlíðina. 

Rólega, rétt eins og hún hefði allan tímann í heiminum. Eftir nokkra stund sneri hún sér við og 

leit í síðasta sinn upp að klettaborginni. Hún sá að krummarnir voru farnir að gæða sér á 

kremkexinu, hoppuðu glaðir í kringum kræsingarnar og krunkuðust á. Ekkert bólaði á 

ókunnugu konunni sem hafði sagt henni söguna af Þórdísi. Kannski, já kannski voru það ekki 

gull og gersemar sem klettaborgin faldi fyrir mannheimum, heldur saga Þórdísar spákonu. 

Þarna efst í Spákonufellinu fagra voru menningargersemar Skagastrandar að finna. Fjársjóður 

munnmælanna, bókmenntanna og minninganna. Hér allt í kring lágu menningargersemar sem 

fylltu nú íbúana eldmóði og gleði, menningarverðmæti sem drógu nú til sín fjölda gesta, veitti 

þeim, sem og íbúunum, innblástur og nýja sýn. Gaf bænum jafnframt tækifæri á betri afkomu.  

Eva kinkaði kolli til klettanna, brosti leyndardómsfullu brosi og hélt áleiðis niður hlíðina.   

Mynd eftir Hrefnau Þóreyju Kristbjörnsdóttur: Listfræðingur með meistargráðu í hagnýtri 

menningarmiðlun. Hrefna ólst upp á Egilsstöðum og vissi engin deili á Þórdísi spákonu. Hún 

hafði lesið þjóðsöguna um hana í tengslum við þjóðfræðikúrs sem hún tók í Háskóla Íslands. 

Hrefna er 33ja ára og búsett á höfuðborgarsvæðinu. 

II. Hluti 

 

Þórdís kemur til byggða 

 

  Allt frá dögum Þórdísar spákonu hefur saga hennar lifað í hugum bæjarbúa. Er það meðal 

annars því að þakka að hún hefur komið sér kirfilega fyrir í landslaginu í kringum bæinn. 

Þekktustu – og jafnframt – tignarlegustu kennileitin í bænum eru vísun í tilveru hennar. 

Höfðinn, sem vísar út á haf heitir Spákonufellshöfði. Lítil eyja, skammt frá landi, hét 

Spákonufellseyja og sóttu bæjarbúar lengi þangað æðardún og egg. Var eyjan síðan að mestu 

sprengd í burtu þegar hafnargerð hófst. Fjall bæjarbúanna heitir að sjálfsögðu Spákonufell og 

klettaborgin heitir Spákonufellsborg en er líka oft kölluð Borgarhaus af bæjarbúum. Bærinn 

sem Þórdís bjó á hét Spákonufell en þar er nú kirkjugarður. Síðast en ekki síst má nefna 

Spákonuarf sem er heitið yfir þann arf sem Þórdís átti að hafa skilið eftir sig. Það er því 

fagnaðarefni að sjá Þórdísi koma sér loksins fyrir inni í bænum sjálfum sem spákonan í 

Spákonuhofi. Hefur vegur hennar til byggða því verið nokkuð langur og hægur. Virðist sem svo 

að samfélagið sé loksins tilbúið að bjóða henni til sín og leyfa henni að verða hluti af 

samfélaginu enn á ný.  

 

Frekjudruslan hún Þórdís í Barnabóli 

 

  Leikskólinn Barnaból á Skagaströnd er falleg og litrík bygging en ekki mjög áberandi í bænum. 

Hún er heldur falin frá veginum og í rauninni ekki í alfaraleið. Leikskólinn opnaði árið 1977 og 

var stækkaður árið 1996.  

  Þórdís kom sér fyrir á Barnabóli árið 1997 en þá tók Þórunn Bernódusdóttir við sem 

leikskólastjóri. Hún þekkti söguna af Þórdísi og bauð henni inn með því að búa til einstaklega 

skemmtilegan ratleik úr sögunni um hana. Þórunn nýtti sér einn ævintýralegasta kaflann úr 

sögunni um hana og bjó til ratleik handa börnunum sem gekk út á að finna fjársjóðinn sem 

Þórdís átti að hafa falið í klettaborginni. Ratleikurinn hefur, allar götur síðan þá, verið notaður 

þegar elstu börnin fara í útskriftarferðina sína upp í skíðaskálann en hann stendur rétt fyrir 

ofan bæinn. Þau gista þar í eina nótt ásamt tveimur leikskólakennurum og lenda í hinum ýmsu 

ævintýrum. Fyrsta dag ferðalagsins leita þau – og finna að sjálfsögðu – fjársjóðinn hennar 

Þórdísar.  

 

 Þegar upp í skíðaskálann er komið „finna“ kennararnir lítið bréfkorn frá Þórdísi sem er 

skemmtileg vísa ásamt því að vera fyrsta vísbendingin í ratleiknum. Börnunum er vísað niður 

að græna lyftuskúrnum sem stendur fyrir neðan skíðaskálann en þar eiga þau að gera ýmsar 

kúnstir áður en haldið er áfram að næstu vísbendingu. Í augum barnanna er Þórdís skemmtileg 

og glettin en líka eilítið stríðin. Fyrsta vísbendingin hefst á þessum orðum: „Kæri, kæri, 

skólahópur, krakkagrislingar og kellur tvær hér er leynibréf til ykkar“. Í framhaldinu er farið 

með glettna vísu fyrir börnin og þeim beint að næstu vísbendingu, sem er við lyftuskúrinn fyrir 

neðan skíðaskálann, eins og áður hefur komið fram. Í öðru bréfkorni frá Þórdísi segir:  „Já, já 

krakka-lakka-grislingarnir mínir þið eruð á réttri leið. Nú er gott fyrir ykkur að geispa og klappa 

saman höndum.“ Börnin gera eins og vísbendingin segir til um og fara síðan á þriðja staðinn 

þar sem þau hefja leitina. Börnin finna fjársjóðinn að sjálfsögðu alltaf og í honum er að finna 

leikfanga- gullpeninga auk annarra „dýrgripa.“ Einnig leynast pokar fullir af glaðningi handa 

börnunum í „fjársjóðskistunni“. Kistan er reyndar gamall og snjáður pappakassi sem notaður 

hefur verið í ratleiknum í áraraðir. Í pokunum sem hvert barn fær er meðal annars að finna 

sælgæti og annan glaðning.  

  Svo virðist sem þegjandi samkomulag hafi myndast með flestum eldri börnunum um að segja 

ekki frá því að „fjársjóðurinn“ sem finnst í ferðinni sé í raun ekki Þórdísar, heldur hafi 

leikskólakennararnir komið honum fyrir sjálfir. Með þessu skapast skemmtileg stemning og til 

verður saklaus barnatrú sem felst í því að trúa því að Þórdís sé í rauninni enn til og lifandi í 

fjallinu. Má helst líkja þessu við einskonar jólasveinatrú þar sem samfélagið á í þegjandi 

samkomulagi um að ljóstra ekki upp leyndarmálinu, rétt eins og þegar yngstu börnunum er 

gefið í skóinn og allir taka þátt í því að segja ekki frá því að foreldrarnir standi að baki gjöfunum.  

Oft er þetta í fyrsta sinn sem börnin dvelja að heiman yfir nótt og er því alltaf nokkur 

ævintýrablær yfir ferðinni. Ferðin er einnig hugsuð sem hluti af kveðjustund barnanna, þar 

sem þau segja skilið við fyrsta skólann sinn og félaga og halda út í lífið þar sem hin eiginlega 

skólaganga hefst. Löng hefð hefur nú skapast fyrir ferðinni og ratleiknum og er ferðin fyrir 

löngu orðin fastur liður í leikskólakennslunni.  

 

  Þórunn heyrði fyrst söguna af Þórdísi frá föður sínum Bernódusi Ólafssyni, en hann var 

ættaður af Ströndum. Faðir Þórunnar áleit Þórdísi spákonu reyndar vera hina mestu norn og 

frekjudruslu, en var slíkum fullyrðingum frekar hent fram í gríni en alvöru. Koma slíkar 

uppnefningar heim og saman við þá algengu goðsögn að Þórdís hafi verið ill viðureignar og 

jafnvel hálfgerð norn. Greinilegt er þó að íbúar bæjarins hafa verulega gaman af Þórdísi og 

sögunni hennar.  

Hún hefur verið hluti af lífi þeirra allt frá fyrstu byggð bæjarins, mismikið að sjáfsögðu í gegnum 

tíðina en alltaf hefur hún beðið róleg í klettaborginni sinni eftir því að fá að koma aftur inn í 

samfélagið og vera meiri hluti af því. 

 Þórunn Bernódusdóttir lét af störfum sem skólastjóri Barnabóls haustið 2014 og tók þá við 

Þorgerður Anna Arnardóttir en leikskólinn varð hluti af Hjallastefnunni á sama tíma. Þrátt fyrir 

að stefna leikskólans hafi breyst með tilkomu hjallastefnunnar og nýs stjórnanda, þá fær Þórdís 

að halda áfram að lifa með börnunum á Barnabóli og vera hluti af útskriftarferð barnanna. 

Hlýtur það að vera mikið fagnaðarefni fyrir samfélagið á Skagaströnd.    

 

Þórdís smokrar sér inn í Höfðaskóla 

 

  Höfðaskóli, grunnskólinn á Skagaströnd, er reisuleg bygging sem stendur ofarlega í bænum. 

Byggingin er rauðlituð sem gerir hana nokkuð áberandi, enda er grunnskólinn væntanlega einn 

af stærstu vinnustöðunum á Skagaströnd. Þórdís spákona hefur átt aðeins erfiðara uppdráttar 

í grunnskólanum en svo virðist sem hún hafi ekki náð að smokra sér eins vel inn í kennsluna 

þar. Það eru þó farnar námsferðir í Spákonuhofið þar sem börnin fá leiðsögn og heyra sögu 

Þórdísar. Fer það reyndar eingöngu eftir kennurunum í hvert skipti hvort farið er í námsferðina 

eða ekki. Nemendur frá Ólafsfirði og Sauðárkróki hafa einnig komið í sérstakar námsferðir til 

þess að læra um Þórdísi og er nokkuð víst að kellu leiðist ekki að fá heimsóknir svo langt að. 

Slíkar bekkjarferðir eru til vitnis um að saga Þórdísar sé loksins farin að berast út fyrir sitt litla 

svæði og fái verðskuldaða athygli 

  Verkefni hafa reyndar verið unnin um Þórdísi. Ungar stúlkur í félagsmiðstöðinni 

Undirheimum unnu til dæmis afar glæsilegt verkefni um hana. Þær lögðu út með sögu hennar 

í hönnun á klæðum, skarti og fleiru. Það var reyndar fyrir daga Spákonuhofs en verkefni þeirra 

er þar til sýnis í dag. Í Höfðaskóla hafa einnig verið unnin verkefni um sögu Þórdísar.  

Má til dæmis nefna verkefni sem 5. bekkur vann veturinn 2011-2012. Þá tjáðu börnin sig um 

heimsóknina sína í Spákonuhofið með teikningum. Öll þakka þau fyrir sig á myndunum og 

teikna (og lita) það sem þeim er eftirminnilegast. Það sem helst kemur fram á teikningunum 

er vaxmyndin af Þórdísi, lófar barnanna og hlutir notaðir til spádóma, eins og spáspil og 

rúnasteinar. Einnig má sjá myndir af hröfnunum í klettaborginni, galdrastafnum hennar 

högnuði og forláta görnum sem einn nemandana hefur greinlega þótt eftirminnilegastar.  

  Með tilkomu Spákonuhofsins hafa börnin getað fræðst meira um Þórdísi upp á eigin spýtur. 

Þau hafa vissulega fengið að heyra sögu hennar heima við og í leikskólanum (þ.e. þau sem 

gengu í hann) áður en Spákonuhofið varð til, en nú koma sum þeirra reglulega í heimsókn í 

Spákonuhofið til að spjalla og skoða. Sum börnin hafa einnig komið til þess að tilkynna 

starfsmönnunum að þau séu búin að finna fjársjóðinn hennar Þórdísar, en það hafi þau að 

sjálfsögðu gert í útskriftaferðinni með Barnabóli.  

  Það er því ljóst að framtíð Þórdísar spákonu er borgið að sinni, með meiri upplýsingum um 

Þórdísi, meiri vitneskju samfélagsins og þátttöku barnanna. Hvenær Þórdís nær svo að koma 

sér inn sem skylduefni í Höfðaskóla á Skagaströnd er því mögulega bara tímaspursmál.  

 

Þórdís flytur á Skagaströnd 

  Hægt og bítandi hefur stór hluti af atvinnustarfseminni á Skagaströnd verið að hverfa. 

Skagaströnd er í rauninni ekki frábrugðin öðrum bæjum á landsbyggðinni þar sem áður fyrr 

var næga af atvinnu að fá í bænum og mikill uppgangur. Miklar breytingar hafa átt sér stað á 

Skagaströnd seinustu áratugina og hvert fyrirtækið af öðru hefur lagt upp laupana. Ljóst var 

því að eitthvað þurfti að gerast til þess að laða fólk að. Mörg bæjarfélög hafa nýtt sér 

menningararfinn til þess að markaðsetja sitt svæði. Helsta menningartengda ferðaþjónustan 

sem finna mátti áður á Skagaströnd var Kántríbær. Hann var stofnaður og rekinn af Hallbirni 

Hjartarsyni. Kántríbær vakti nokkra athygli víða um land og beindi um leið sjónum manna að 

Skagaströnd. Voru þar jafnvel haldnar sérstakar kántríhátíðir með góðum árangri. Þróunin 

varð samt sem áður sú að ferðalangar komu inn í bæinn eingöngu til að snæða á 

veitingastaðnum, skoða hann, og keyrðu síðan rakleiðis aftur úr bænum, án þess að kynnast 

nokkuð annarri menningu staðarins.  

 

Kántríbær vísar að auki í allt aðra menningu sem er upprunnin í Norður Ameríku og hefur þar 

með enga tengingu við menningu og sögu Skagastrandar. Hefur það takmarkað sölu 

hugmyndarinnar þar sem gestir og heimamenn gátu ekki tengt Kántríbæ nægilega vel sinni 

eigin menningu og uppruna.  Það var því ljóst að Skagaströnd skorti skýrari ímynd. Ímynd sem 

vísar til sameiginlegrar eignar bæjarbúa. Grafa þurfti því eftir þeim menningararfi sem íbúarnir 

hafa lengi átt. Lá því beinast við að snúa sér að elsta fjársjóði Skagastrandar; Þórdísi spákonu 

og sögu hennar.   

Menningarfélagið Spákonuarfur verður til 

  Menningarfélagið Spákonuarfur var stofnað árið 2007 og var það gert í kjölfarið af minnkandi 

atvinnustarfsemi í bænum. Félagið hefur staðið að ýmsum uppákomum og má helst nefna 

uppsetningu á leikriti um Þórdísi spákonu, sérstökum „Þórdísargöngum“ upp á Spákonufellið, 

útgáfu bókarinnar Þórdís spákona – sagan sem síðast var rituð  og síðast en ekki síst opnun 

Spákonuhofs á Skagaströnd, sumarið 2011. Var hugmyndin með menningarfélaginu meðal 

annars sú að fá ferðamenn til þess að staldra lengur við á Skagaströnd, fá þá til þess að skoða 

meira af staðnum og kynnast sögu hans og menningu betur. Sannast hefur nú þegar, þegar 

þetta er ritað, að verkefnið hefur gert svæðinu og menningu þess verulega gott. Það hefur 

laðað að ferðamenn og aukið um  leið vitund manna um menningararf svæðisins.  

 

Spákonuhofskonurnar: Sigrún Lárusdóttir og Dagný Marín Sigmarsdóttir 

 

  Mikil heimildavinna átti sér stað við undirbúning verkefnisins.  Stofnendur Spákonuhofs, 

Svava G. Sigurðardóttir, Dagný Marín Sigmarsdóttir og Sigrún Lárusdóttir rannsökuðu sögu 

Þórdísar og unnu úr þeim heimildum sem til eru um hana. Fljótlega kom í ljós ágætis 

heildarmynd af spákonunni. Nokkur skapgerðareinkenni komu strax í ljós: Hún var ákveðin og 

fylgin sér, vinur vina sinna, bóngóð en þoldi ekki ofríki. Hún virtist einnig hafa mikla og sterka 

réttlætiskennd. Engar áreiðanlegar heimildir finnast um dauða hennar, aðrar en þær sem 

koma fram í þjóðsögum Jóns Árnasonar. Þar deyr Þórdís á ansi dramatískan hátt og ekki hægt 

að líta á það sem annað en hreinan skáldskap.  

Vel getur þó verið að hún hafi dottið í fjallinu og fengi bana af en ekkert verður fullyrt í þeim 

efnum hér.  Engar heimildir eru heldur til um hvort hún hafi dáið heiðin kona eða hvort hún 

hafi snúist til kristni í lok ævi sinnar. Þó er nokkuð víst að hún hafi dáið heiðin en verið orðin 

ansi hliðholl kirkjunni, þar sem fóstursonur hennar, Þorvaldur, var kristinboði. Er það mjög 

líklegasta skýringin á því af hverju kirkjan erfði svo mikið af eigum hennar. 

 

Leikritið Þórdís spákona 

  Í október árið 2008 var leikrit um Þórdísi spákonu frumsýnt á Skagaströnd. Var handritið 

unnið upp úr texta sem settur hafði verið saman af Spákonuhofskonum. Guðbrandur Ægir 

Ásbjörnsson útbjó handritið og færði söguna í leikrænan búning. Leikstjóri var Bryndís Petra 

Bragadóttir. Öll hlutverkin voru í höndum heimamanna. Jensína Lýðsdóttir tók meðal annars 

þátt í sýningunni en hún er fyrirmynd vaxbrúðunnar af Þórdísi sem stendur í miðju 

Spákonuhofi. Var leikritið tekið upp og er í dag látið ganga í Spákonuhofi fyrir gesti.  

 

Bókin Þórdís spákona – sagan sem síðast var rituð 

  Bókin Þórdís spákona – sagan sem síðast var rituð, var gefin út af Menningarfélaginu 

Spákonuarfi, árið 2011. Texti bókarinnar varð þó til miklu fyrr og er leikritið, sem sýnt var á 

Skagaströnd árið 2008, skrifað upp úr textanum í bókinni. Höfundar bókarinnar eru 

Spákonuhofskonurnar Dagný Marín Sigmarsdóttir Svava G. Sigurðardóttir og Sigrún 

Lárusdóttir. Í bókinni, sem er nokkuð stutt, er saga Þórdísar rakin. Er skáldað í eyðurnar og fyllt 

upp í þær upplýsingar sem vantar inn í sögu hennar. Sem dæmi má nefna uppruna hennar, 

hver móðir hennar hafi verið, og að hún hafi látist af barnsförum. Einnig er getið til um hver 

fóstraði Þórdísi og að hún hafi lært galdra og aðra fjölkynngi af fóstru sinni sem var völva.   Það 

er jafnframt skýrt tekið fram í formálanum að um skáldskap með sögulegu ívafi sé að ræða. 

Það á því engum að dyljast að um sögulega skáldsögu sé hér að ræða. Sagan er ljúf, angurvær, 

ævintýraleg og glettin. Og fær lesandi auðveldlega á tilfinninguna að sá sem ritar þekkir afar 

vel til Þórdísar spákonu.  

 

 

Ljósmynd: Árni Geir Ingvarsson 

 

Þórdísargangan – Gengið á slóðir spákonunnar 

 

  Þórdísargöngurnar svokölluðu hófust sumarið 2008. Þær hafa notið mikilla vinsælda en þá er 

gengið á slóðir Þórdísar og saga hennar sögð. Í Þórdísargöngunni er norðurleiðin svokallaða 

farin en hún hefst við golfvöllinn, austan vegar. Á norðurleiðinni er meðal annars farið í 

gegnum Leynidali en þar átti hún Grákolla hans Eiríks að hafa hangið og étið gras, Þórdísi til 

mikils ama. Sagðar eru gamansögur af Þórdísi og öðrum skemmtisögum bætt við sem tengjast 

fjallinu og/eða bæjarbúum. Svo er heldur aldrei að vita nema gönguhópurinn nái sambandi við 

álfa og „finni“ eitthvað annað skemmtilegt. Gangan er þar með bæði til skemmtunar og til 

heilsubótar. Bæði innlendir og erlendir hafa tekið þátt í göngunni og haft gaman að. 

Ferðamenn geta notið útivistar um leið og þeir fræðast um menningararf staðarins. Er 

Þórdísargangan ágætis dæmi um menningartengda ferðaþjónustu. 

 

Spákonuhof 

  Spákonuhof opnaði formlega þann 30. júní 2011.  Er hofið staðsett í „Tunnunni“ svokölluðu 

en það er sögufræg bygging í bænum. Í bók Bjarna Guðmarssonar er Tunnan sögð hafa verið 

aðalsamkomustaður kauptúnsins í um aldarfjórðung. Húsnæðið er þar með táknrænt fyrir 

starfsemi þess í dag en það gegndi því hlutverki að vera eins konar miðja bæjarins þar sem fólk 

kom saman og skemmti sér, sagði sögur (leikrit) og tjáði sig í söng og dansi. Húsnæðið var 

ónotað og lá undir skemmdum þegar Spákonuhofskonur tóku við því og hófu endurbætur. Ekki 

þarf að efast um að Þórdísi kellu líki það vel að flytja inn í „miðju“ bæjarins ef svo má að orði 

komast.  

Spákonuarfurinn 

  Nafnið Spákonuarfur er nafnið yfir þann arf sem Þórdís lét eftir sig. Arfurinn svokallaði 

samanstendur af stóru landsvæði, rekamörkum og öðrum eignum. Allar upplýsingar sem 

finnast um arfinn eru opinber skjöl sem auðvelt er að nálgast á bókasöfnum landsins. Í 

skjölunum sést glöggt að Spákonuarfur hefur verið ríflegur. Er þetta talið merki þess að Þórdís 

hafi verið orðin ansi hliðholl kirkjunni, þó hún hafi sjálf dáið sem „hundheiðin“ kona.  

  Nokkrir hafa rýnt í heimildir um Þórdísi, að því er virðist eingöngu því til sönnunar að hún hafi 

hreinlega aldrei verið til. Þessu til stuðnings er meðal annars bent á að hvergi komi fram í 

skjölunum um Spákonuarfinn að það sé nákvæmlega Þórdís spákona sem átti allt saman. 

Spákonuarfur er nefndur en engin Þórdís (nema í sambandi við eina kú, sem þykir nú 

væntanlega ekki mikið miðað við allt landsvæðið). Rétt eins og einhverjir hafi jafnvel búist við 

að finna undirskrift hennar einhverstaðar á skjölunum. Annað sem notað hefur verið er 

konulíkneskið sem liggur í hlíðum Spákonufells. Sunnan megin frá er hægt að sjá fagurlega 

mótaða konu liggja í fjallinu. Hún breiðir út faðminn og horfir til himins. Barmur hennar er 

föngulegur og „hár“ hennar flæðir, að því er virðist, yfir hlíðar fjallsins. Þessu til hliðsjónar hafa 

menn komið fram með tilgátur um að nafnið á fjallinu sem tilkomið af sögninni „að spá.“ Í 

frummerkingunni þýðir orðið „spá“ að sjá langt frá sér. Að fjallið hafi þar með verið mikilvægt 

fyrir menn til að sjá út á haf, líta til veðurs o.s.frv. Og með konulíkneskið í fjallinu hafi menn á 

endanum skáldað upp konu sem átti að hafa búið að bænum Spákonufelli. Hafi þá skáldin 

eitthvað ruglast á merkingu orðsins og spákonan orðið að forspáa höfðingjanum Þórdísi, 

fjölkunnugri galdrakind sem hægt var að bölva og ragna.  

Þöggun Þórdísar spákonu 

  Þöggun er orðatiltæki sem er vinsælt í orðræðu nútímans. Reglulega sést umfjöllun um 

þöggunartilburði í fjölmiðlum. Þá er talað um að menn í samfélaginu vilji til dæmis þagga niður 

ákveðið málefni. Bókstaflega merkingin er náttúrulega sú að einhver vill ekki að í öðrum 

heyrist. þ.e. að hann/hún vill þagga niður í viðkomandi.   

  Orðatiltækið er notað í öðrum tilgangi og þá til þess að útskýra ákveðið einkenni 

samfélagshópa sem eru þaggaðir í samfélaginu. Hóparnir eru þaggaðir í þeim skilningi að þeir 

hafa rödd en það heyrist einfaldlega ekki í þeim í ríkjandi orðræðu samfélagsins. Þetta á við 

um hópa sem af einhverjum ástæðum eru á jaðri samfélagins (jaðarhópar). Sem dæmi má 

nefna samkynhneigða, innflytjendur, öryrkja o.s.frv. Konur hafa lengi verið taldar tilheyra 

þessum hópi og gera að miklu leyti enn. Það hefur að sjálfsögðu mikill árangur náðst í 

jafnréttisbaráttu kynjanna og hægt að skoða það út frá óendanlega mörgum sjónarhornum. 

Það verður reyndar ekki gert hér, heldur að bent á þöggunina tilfelli Þórdísar spákonu. Ef saga 

hennar  er skoðuð út frá þessu þá er um að ræða aldargamlar hefðir sem eiga sér djúpar rætur 

í feðraveldinu. Þegar slík þöggun á sér stað í samfélaginu þá er talað um að þaggaða röddin 

sem er kvenlæg, heyrist ekki fyrir ríkjandi rödd í samfélaginu, sem er karllæg. Í bókmenntatexta 

nota konur aðrar leiðir til að tjá sig. Þær gera það meðal annars með líkamanum eins og í gráti, 

dansi, söng og hlátri. Einnig nota þær listsköpun, saum, klæði og ýmsa aðra gjörninga. Hér er 

samt mikilvægt að árétta að um ákveðna eiginleika er að ræða sem hægt er að finna bæði hjá 

kvenpersónum og karlpersónum í til dæmis bókmenntatexta. Varast skal að alhæfa um að 

eingöngu konur tjá sig á þennan máta og öfugt. Heldur er átt við að textinn fær annað hvort 

karllæga eiginleika eða kvenlega.  

  Þórdís spákona hefur til dæmis alltaf verið til staðar í menningu Skagastrandar en aldrei 

fengið að vera hluti af hinni ríkjandi orðræðu í samfélaginu. Saga hennar hefur aðallega lifað í 

náttúrunni í kring, í munnmælasögum og ævintýrum. Hún hefur verið sveipuð dulúðlegum blæ 

í aldaraðir, búið í fjallinu fyrir ofan þorpið og sveimað yfir því í hugum fólks. En alltaf utan 

samfélagsins. Henni hefur ýmist verið stillt upp á fjallið eða jafnvel verið komið fyrir inni í því. 

Þar hefur hún lifað, á jaðrinum á samfélaginu. Þrátt fyrir hversu lifandi hún er meðal bæjarbúa, 

hefur hún aldrei opinberlega verið nefnd sem verðmætur menningararfur staðarins, fyrr en 

Menningarfélagið Spákonuarfur hóf starfsemi. Þórdís er þó alls ekki ósýnileg í þeim 

bókmenntatextum sem hún kemur fyrir í. Hún hefur, í sumum tilvikum, mikil áhrif á gang mála. 

Hún er auk þess sögð vitur, slyng, mikill skörungur og höfðingi. Hún var reyndar líka sögð vera 

illskeytt og skapill; eiginleikar sem konum voru oft eignaðir ef þær sýndu ákveðni, styrkleika 

og höfðu stjórnunarhæfileika. Hún var líka talin vera fjölkunnug og jafnvel göldrótt. Hún þótti 

hafa spádómshæfileika og gat sagt til um ýmsa hluti. Konum voru jafnframt eignaðir 

yfirnáttúrulegir kraftar og þóttu þær jafnvel hættulegar hinu ríkjandi samfélagi ef þær höfðu 

of mikil völd. Svo virðist sem feðraveldið taki bókmenntapersónur eins og Þórdísi ekki eins 

alvarlega og karlana. Tilhneigingin hefur oft verið sú að gera hreinlega lítið úr kvenpersónum. 

Talað er um að hér séu á ferðinni einhverjar kerlingabækur sem ekki þurfi að taka alvarlega. 

Rétt eins og það megi hlæja þær út af borðinu í stað þess að taka þær fullgildar inn í umræðuna 

og líta á þær sem hluta af hinum verðmæta menningararfi sem þær eru.  

  Í Spákonuhofi er kona í aðalhlutverki. Saga hennar er sögð af konum, auk þess sem hún er 

sögð frá sjónarhorni kvenna. Hugmyndina að hofinu fengu konur, það er byggt af konum, rekið 

af konum. Má þá spyrja þessara spurninga í kjölfarið: Er saga Þórdísar þá sjálfkrafa orðin minna 

virði en aðrar sögur? Er sagan þá mögulega orðin minna „alvarleg“? Er hún þá orðin að 

einhverskonar gríni, ósönn, lygi; er hún þá kannski bara kerlingarbækur? Getur mögulega verið 

að sagan sem sögð er af Þórdísi sé þá flokkuð sem barnaleg og jafnvel svolítið kjánaleg af 

feðraveldinu? Sjálfsagt er hægt að kasta fram enn fleiri spurningum sem vakna í slíkum 

pælingum en ef hið ofansagða er haft til hliðsjónar til að svara þessum spurningum þá má 

tvímælalaust sjá að hér er um þaggaða menningu (rödd) að ræða sem þarf að berjast fyrir því 

að fá að heyrast innan feðraveldisins.  

  Samræðan um hvað er satt og logið í þessum efnum á eflaust eftir að halda áfram. Hvort sem 

það komi fleiri sannanir fram um að hún hafi verið uppi og búið á bænum Spákonufelli eða 

hvort fræðimenn sem og aðrir eigi áfram eftir að velta fyrir sér sannleiksgildi Þórdísar þá er 

eitt víst, Þórdís spákona hefur lifað með Skagstrendingum allt frá landnámsöld og á greinilega 

eftir að lifa þar lengi enn.  

Lokaorð 

  Ljóst er að Þórdís spákona lætur ekki þagga svo auðveldlega niður í sér. Saga hennar lifir 

áfram hvort sem feðraveldinu líkar betur eða verr. Í ferð minni um heimkynni spákonunnar 

hef ég séð, svo ekki verður um villst, að enn getur verið á brattann að sækja fyrir kvenpersónur 

úr bókmenntasögunni. Með tilkomu Menningarfélagsins Spákonuarfs og ötuls starfs þeirra 

Spákonuhofskvenna við að koma Þórdísi á framfæri er þó framtíð spákonunnar nokkuð björt.  

Myndaskrá 

I. Hluti 

Ásdís Pálsdóttir, bls. 11 og 13 

Guðjón Stefán Kristinsson, bls. 15 

Moira Dís Bichard, bls. 19 

María Gísladóttir, bls. 21 og 25 

Hrefna Þórey Kristbjörnsdóttir, bls. 29 

 

 

II. Hluti 

Leikskólinn Barnaból. Mynd: Þorgerður Anna Arnardóttir, bls. 32 

Skíðaskálinn á Skagaströnd. Mynd: Ruth Ásdísardóttir, bls. 33 

Höfðaskóli. Mynd: Ruth Ásdísardóttir, bls. 34 

Skagaströnd og Kántríbæri Myndir: Ruth Ásdísardóttir, bls. 36 

Sigrún Lárusdóttir og Dagný Marín Sigmarsdóttir. Mynd: Ruth Ásdísardóttir bls. 37 

Refillinn í Spákonuhofi. Mynd: Ruth Ásdísardóttir, bls. 38 

Spákonufell. Mynd: Árni Geir Ingvarsson, bls. 39 

Spákonuhof. Mynd: Ruth Ásdísardóttir, bls. 40 

Spákonan í Spákonufelli. Mynd: Ruth Ásdísardóttir, bls. 41 

Spákonufell. Mynd: Árni Geir Ingvarsson, bls. 44 

 


